
Kalaallit Nunaanni Inuit Pisinnaatitaaffii pillugit Siunnersuisoqatigiit pillugit Inatsisartut 

inatsisaata allanngortinneqarnissaanut siunnersuummik Naalakkersuisut 

saqqummiussinissaannik Inatsisartut aalajangiiffigisassaattut siunnersuut, taamaalilluni 

Kalaallit Nunaanni Inuit Pisinnaatitaaffii pillugit Siunnersuisoqatigiinni ilaasortaasarneq 

innuttaasunik sullissinermut atatillugu pisortatigoortumik suliaqarnissamut (borgerligt 

ombud) maleruagassatigut ilaatinneqalerniassammat. Inatsisissatut siunnersuut 

kingusinnerpaamik UPA 2027-mi saqqummiunneqassaaq. 

(Inatsisartunut ilaasortaq, Nivi Rosing, Inuit Ataqatigiit) 

(Siullermeerneqarnera) 

Inatsisartunut ilaasortap Nivi Rosing siunnersuuteqarneranut qujanaq. 

Inuttut pisinnaatitaaffinnik ataqqinninneq inuiaqatigiinni tamat oqartussaaqataanerannik 

ingerlanneqartuni tunngaviulluinnarpoq. Inuit tamarmik ataqqinassusilimmik pineqarnissaminnut, 

kiffaanngissuseqarnissaminnut aammalu assigiinngisitsinermut illersorneqarnissaminnut 

pisinnaatitaaffeqarput. Tamanna atuuppoq tunuliaqutaq, suiaassuseq, ukiut, innarluuteqarneq 

imaluunniit inuttut atukkat apeqqutaatinnagit. 

Taamaattumik Kalaallit Nunaanni Inuit Pisinnaatitaaffiit pillugit Siunnersuisoqatigiit pingaarutilimmik 

suliaqarput. Siunnersuisoqatigiit akisussaaffitsinnik eqqaamannitsittarpaatigut aammalu inuit 

tusarneqarnissaminnut ajornartorsiuteqarsinnaasut ukkatarineqarnissaannut qulakkeerinnittarlutik. 

Demokraatit siunnersuisoqatigiinni ilaasortat tunniusimanerannut aammalu piffissamik 

ilisimasaqarnermillu suliamut tunniussisarnerannut qujassuteqarfigerusuppaat. 

Siunnersuuteqartoq isumaqatigaarput ilaasortat suliassaminnik pitsaasumik isumaginninnissamut 

periarfissaqarluartariaqartut. Kisiannili isumaqanngilagut tamanna innuttaasutut pisussaaffittut 

suliassanngortitsinikkut aaqqinneqarnissaa pisariaqartoq. 

Innuttaasunik sullissinermut atatillugu pisortatigoortumik suliaqarnissamut (borgerligt ombud) 

inatsisitigut annertuumik kinguneqartitsisinnaavoq, pingaarutilimmik suliamik 

nersorinninnerinnaanani. Aaqqissuussineq suliassamik tigusinissamut aammalu ingerlaannartumik 

isumaginninnissamut pisussaaffiliisinnaavoq. Peqatigisaanik sulinngiffeqarsinnaatitaaneq 

pingaartumik atorfilinnut aammalu pisortani atorfilinnut amerlasuunut erseqqissumik atuuppoq. 

Namminersorlutik suliffeqarfinni sulisut aammalu namminersortut atugaat nalorninarnerullutik. 

Taamaalilluni siunnersuisoqatigiinni ilaasortat suliffiat apeqqutaalluni assigiinngitsumik 

periarfissaqalersinnaanerat kingunerisinnaavaa. 

Siunnersuummi aamma erseqqissumik nassuiarneqanngilaq aaqqissuussineq sulisitsisunut qanoq 

kinguneqassanersoq imaluunniit ilaasortaanissaq siunissami pisussaaffivinngussanersoq. Apeqqutit 

taamaattut tunngaviusut Inatsisartut aalajangiinnginneranni erseqqissarneqarsimasariaqarput. 

Tamanna tunngavigalugu Naalakkersuisut allannguutissatut siunnersuutaat akuersissutigineqarnissaa 

pissusissamisoortutut isumaqarpugut, tassami siunnersuutip pissutsit pineqartut sukumiinerusumik 

misissorneqarnissaat siunertaraa. 

Tamatuma tunngavigalugu Demokraatiniit Naalakkersuisut allannguutissatut siunnersuutaat 

Inatsiseqarnermik ataatsimiitaliamut ingerlanneqarnissaa innersuussutigaarput. 


